
Սույնով, Հայաստանի Հանրապետության բյուջետային համակարգի մասին ՀՀ օրեն​քի 21-րդ հոդվածի 3-րդ մասին համապատասխան, տրամադրվում են պարտադիր բնույթ կրող մեթոդական ցուցումները, որոնցով ՀՀ տեղական ինքնակառավարման մարմինները պարտավոր են առաջնորդվել իրենց համայնքների 2016 թվականի բյուջեների նախագծերի կազմման ժամանակ:  
1. ՀՀ համայնքներում բյուջետային գործընթացն իրականացվում է վերջինս կար​գա​վո​րող օրենսդրական դաշտի, մասնավորապես Հայաստանի Հանրապետության բյու​ջե​տա​յին հա​մակարգի մասին, Տեղական ինքնակառավարման մասին, Պետական տուրքի մա​սին, Տեղական տուրքերի և վճարների մասին, Գույքահարկի մասին, Հողի հարկի մա​սին, Ֆինանսական համահարթեցման մասին, Ընկերությունների կողմից վճարվող բնա​​պահպանական վճարների նպատակային օգտագործման մասին, Համայնքի բյուջեի եկա​​մուտները նվազեցնող Հայաստանի Հանրապետության օրենքների կիրարկման արդ​յուն​​քում համայնքի բյուջեի եկամուտների կորուստները պետության կողմից փոխհատուցելու կար​​գի մասին, Սահմանամերձ գյուղական համայնքներում իրականացվող գործունեու​թյու​նը հարկերից ազատելու մասին ՀՀ օրենքների, դրանցից բխող նորմատիվ ակտերի (մասնավորապես, ՀՀ պե​տական բյուջեից տեղական ինքնակառավարման մարմիններին վարկերի հատկացման, ՀՀ պետական բյուջեի երաշխավորագրերի տրամադրման կարգերը հաստատելու մասին ՀՀ կառավարության համապատասխան որոշումների, ՀՀ ֆինանս​ների նախարարի հրամանների) դրույթներից և պահանջներից ել​նե​լով: 
2. ՀՀ տեղական ինքնակառավարման մարմիններն իրենց համայնքների 2016 թվա​կա​նի բյուջեների նախագծերի կազմման ժամանակ պարտադիր պետք է կիրառեն ՀՀ ֆինանս​նե​րի նախարարի Հայաստանի Հանրապետության համայնքի բյուջեի օրինակելի ձևը և նշված ձևի առանձին հատվածների լրացման մասին ցուցումները հաստատելու, ինչպես նաև Հայաստանի Հանրապետության ֆինանսների և էկոնոմիկայի նախարարի 2004 թվա​կա​նի մարտի 5-ի N 194-Ն հրամանն ուժը կորցրած ճանաչելու մասին 2008 թվականի օգոս​տոսի 15-ի N 730-Ն հրամանով հաստատված համայնքի բյուջեի (նրա բաղկացուցիչ մասերի) միասնական օրինակելի ձևը (հիմք` Հայաստանի Հանրապետության բյուջետային համակարգի մասին ՀՀ օրենքի 21-րդ հոդվածի 3-րդ մաս): 
3. Համայնքի 2016 թվականի բյուջետային ծախսերի նախահաշիվները կազմելիս տեղական ինքնակառավարման մարմինները պարտավոր են կիրառել նախահաշիվների ՀՀ ֆինանսների նախարարի կողմից հաստատված ստորև թվարկված օրինակելի ձևերը (հիմք Հայաստանի Հանրապետության բյուջետային համակարգի մասին ՀՀ օրենքի 21-րդ հոդվածի 3-րդ մաս). 
ա) բյուջետային հիմնարկի պահպանման ծախսերի նախահաշվի միասնական օրինա​կելի ձևը (բերված է սույն ցուցումների N 2 հավելվածում): ՀՀ ֆինանսների և էկոնոմիկայի նախարարի 2007 թվականի հուլիսի 23-ի Հայաստանի Հանրապետության բյուջետային հիմ​նարկի պահպանման ծախսերի, Հիմնարկի կողմից բյուջետային հատկացումների հաշ​վին իրականացվող ծախսերի (ելքերի) առանձին տեսակների նախահաշիվների օրի​նա​կելի ձևերը և դրանց լրացման պահանջները հաստատելու, Հայաստանի Հանրապե​տութ​յան ֆինանսների և էկոնոմիկայի նախարարի 2000 թվականի ապրիլի 11-ի N 49 և 2001 թվականի փետրվարի 7-ի N 34 հրամաններն ուժը կորցրած ճանաչելու մասին N 597-Ն հրամանով հաստատված օրինակելի ձևը նախատեսված է պետական կամ համայնքային ենթակայության բյուջետային հիմնարկների` պետական կամ համայնքի բյուջեի միջոցների հաշվին պահպանման ծախսերի ամսական, եռամսյակային, կիսամյակային, ինն ամսվա և տա​րեկան նախահաշիվների կազմման և հաստատման համար: Դրա հետ մեկտեղ նշված օրի​նակելի ձևը առաջարկվում է նաև այլ՝ պետական և համայնքային ոչ բյուջետային հիմ​նարկների համար. 
բ) բյուջետային հիմնարկի արտաբյուջետային միջոցների գոյացման և տնօրինման նա​խա​հաշվի միասնական օրինակելի ձևը՝ ըստ անհրաժեշտության (բերված է սույն ցու​ցում​ների N 3 հավելվածում): ՀՀ ֆինանսների նախարարի 2011 թվականի փետրվարի 23-ի Բյու​ջետային հիմնարկի արտաբյուջետային միջոցների գոյացման և տնօրինման նա​խահաշվի օրինակելի ձևը և դրա լրացման պահանջները հաստատելու, ինչպես նաև Հա​յաս​տանի Հանրապետության ֆինանսների և էկոնոմիկայի նախարարի 2007 թվականի դեկ​տեմ​բերի 27-ի N 918-Ն հրամանն ուժը կորցրած ճանաչելու մասին» N 94-Ն հրամանով հաստատված օրինակելի ձևը նախատեսված է  պետական կամ համայնքային ենթա​կա​յու​թ​յան բյուջետային հիմնարկների արտաբյուջետային միջոցների գոյացման և տնօ​րինման եռամս​յակային, կիսամյակային, ինն ամսվա և տարեկան նախահաշիվների կազմման և հաստատման համար.

գ) բյուջետային հիմնարկների կողմից բյուջետային հատկացումների հաշվին իրակա​նացվող ծախսերի (ելքերի) առանձին տեսակների նախահաշվի օրինակելի միասնական ձևը՝ ըստ անհրաժեշտության (բերված է սույն ցուցումների N 4 հավելվածում): ՀՀ ֆինանս​ների և էկոնոմիկայի նախարարի 2007 թվականի հուլիսի 23-ի Հայաստանի Հանրա​պետու​թ​յան բյուջետային հիմնարկի պահպանման ծախսերի, Հիմնարկի կողմից բյուջետային հատ​կացումների հաշվին իրականացվող ծախսերի (ելքերի) առանձին տեսակ​ների նա​խա​հա​շիվների օրինակելի ձևերը և դրանց լրացման պահանջները հաստատելու, Հայաստանի Հանրապետության ֆինանսների և էկոնոմիկայի նախարարի 2000 թվականի ապրիլի 11-ի  N 49 և 2001 թվականի փետրվարի 7-ի N 34 հրամանները ուժը կորցրած ճանաչելու մա​սին N 597-Ն հրամանով հաստատված օրինակելի ձևը նախատեսված է պետական կամ հա​մայն​քային ենթակայության հիմնարկների կողմից ՀՀ պետական կամ համայնքի բյու​ջե​ով նախատեսված հատկացումների հաշվին իրականացվող ծախսերի (ելքերի) առանձին տեսակների՝ օրինակ սուբսիդիաների, այլ դրամաշնորհների տրամադրման, համայնքի պարտ​քի սպասարկման, համայնքի պատվերների իրականացման և այլն (բացառությամբ բյու​ջետային հիմնարկների պահպանման ծախսերի) ամսական, եռամսյակային, կիսամ​յա​կային, ինն ամսվա և տարեկան նախահաշիվների կազմման և հաստատման համար:
4. Համայնքի բյուջեի նախագծի և բյուջետային ծախսերի նախահաշիվների վերը նշված ձևերի լրացման ժամանակ տեղական ինքնակառավարման մարմինները պետք է ղե​կա​վարվեն ՀՀ ֆինանսների և էկոնոմիկայի նախարարի 2007 թվականի հունվարի 9-ի Հա​յաստանի Հանրապետության բյուջետային և հանրային հատվածի հաշվապահական հաշվառման դասակարգումները և դրանց կիրառման ցուցումները հաստատելու մասին N 5-Ն հրամանով սահմանած բյուջետային դասակարգմամբ և կիրառման կարգով (հիմք` Հա​​յաստանի Հանրապետության բյուջետային համակարգի մասին ՀՀ օրենքի 21-րդ հոդ​վածի 3-րդ մաս): 
5. Պետական բյուջեից նպատակային հատկացումներ ստանալու նպատակով տեղա​կան ինքնակառավարման մարմնի 2016 թվականի բյուջետային ֆինանսավորման հայտի կազմ​ման ու ՀՀ ֆինանսների նախարարություն ներկայացման կարգը բերված է սույն ցու​ցում​ների N 5 հավելվածում (հիմք` Հայաստանի Հանրապետության բյուջետային համա​կար​գի մասին ՀՀ օրենքի 21-րդ հոդվածի 3-րդ մաս): 
6. Պետության կողմից տեղական ինքնակառավարման մարմիններին պատվիրակված լիազորությունների իրականացման ծախսերի հաշվարկման համար սահմանվող նորմերի և նորմատիվների վերաբերյալ տեղեկատվությունը տեղական ինքնակառավարման մարմիններին լրացուցիչ կտրամադրվի՝ նման նորմերի և նորմատիվների սահմանման դեպ​քում (հիմք` Հայաստանի Հանրապետության բյուջետային համակարգի մասին ՀՀ օրենքի 21-րդ հոդվածի 3-րդ մաս):
7. Համայնքի բյուջեի նախագծի կազմման գործընթացում տեղական ինքնա​կա​ռա​վար​ման մարմինները  պարտավոր են ապահովել օրենքի հետևյալ պահանջները (հիմք` Հա​յաս​տանի Հանրապետության բյուջետային համակարգի մասին ՀՀ օրենքի 8-րդ, 27-րդ և 36-րդ հոդվածներ).
ա) oրենսդրությամբ սահմանված համայնքի բյուջեի մուտքերը և ելքերը պարտադիր կարգով և ամբողջ ծավալով ենթակա են արտացոլման համայնքի բյուջեում: Ընդ որում, հարկ է հաշվի առնել, որ համայնքի բյուջեի բոլոր ելքերը ենթակա են ֆինանսավորման հա​մայն​քի բյուջեի գանձապետական հաշիվներում կուտակված բյուջետային միջոցներից (բա​ցառությամբ օրենքով սահմանված դեպքերի). 
բ) համայնքի բյուջեով նախատեսված ելքերի ընդհանուր ծավալը չպետք է գերազանցի մուտ​քերի ընդհանուր ծավալը (նշված պահանջը վերաբերում է համայնքի բյուջեի բաղ​կա​ցու​ցիչ մասերից յուրաքանչյուրին).
գ) համայնքի բյուջեի բոլոր ելքերը պետք է ծածկվեն համայնքի բյուջեի մուտքերով: Ընդ որում, համայնքի բյուջեի որոշակի մուտքերը չեն կարող կապվածություն ունենալ համայնքի բյուջեի որոշակի ելքերի հետ, բացառությամբ համայնքի բյուջե նպատակային բյուջետային մուտքերի ստացման դեպքերի.
դ) համայնքի բյուջեի նախագծի կազմման ժամանակ պետք է ելնել նախատեսված արդյունքի ստացման համար բյուջետային միջոցների նվազագույն ծավալի օգտագործման կամ բյուջեով նախատեսված միջոցների ծավալով լավագույն արդյունքի հասնելու անհրա​ժեշ​տությունից: Այսինքն, պետք է ապահովվի բյուջետային միջոցների օգտագործման արդ​յունավետությունն ի հաշիվ կատարված ծախսի և համայնքի համար դրա օգտա​կա​րութ​յան միջև պատշաճ հարաբերակցության: Միաժամանակ պետք է կիրառել նաև խնայողա​կա​նու​թ​յան սկզբունքը, համաձայն որի կատարված ծախսին համապատասխանում է դրան հա​մար​ժեք նյութական և ոչ նյութական ակտիվների ձեռքբերում.
ե) համայնքի բյուջեի նախագծի կազմման ընթացքում պետք է ապահովվի բյուջեի նախագծի քննարկման և որոշումների ընդունման գործընթացի պարտադիր թափան​ցի​կութ​յունը հասարակության և զանգվածային լրատվության միջոցների համար: Ընդ որում, օրեն​քը թույլ չի տալիս համայնքի բյուջեի կազմում հաստատել գաղտնի հոդվածներ: Համայնքի ղեկավարը համայնքի բյուջեի մասին որոշման նախագիծը համայնքի ավագանուն ներկա​յաց​նելուց հետո եռօրյա ժամկետում այն պարտադիր պետք է հրատարակի տեղական մա​մուլում: Բացի այդ, համայնքի ղեկավարը պետք է ապահովի համայնքի բյուջեի հիմնական ցուցանիշներ, վիճակագրական և գրաֆիկական տվյալներ ներառող տեղեկատուների և գրքույկների պատրաստումը և հրատարակումը, ինչպես նաև պայմաններ ստեղծի, որպեսզի համայնքի բյուջեի նախագծին ծանոթանալու և ուսումնասիրելու ցանկություն ունեցող հա​մայն​քի անդամները դյուրությամբ ձեռք բերեն համապատասխան փաստաթղթերը. 
զ) համայնքի բյուջեի նախագիծը հնարավորինս պետք է լինի հավաստի և հստակ (մաս​նավորապես, դա վերաբերում է բյուջեի մուտքերի և ելքերի հիմքում դրվող հաշվարկներին և բյուջեից ֆինանսավորման նպատակների նշվածությանը, ինչպես նաև այդ նպատակների իրագործման համար բյուջեից կատարվելիք հատկացումների համապատասխան կոնկրետ ստացողներին ամրագրմանը), քանի որ նշվածը հնարավորություն կընձեռի ապահովել հե​տագայում բյուջեի կատարման և բյուջետային գործընթացի նկատմամբ իրականացվող վե​րահսկողության արդյունավետությունը: 
8. Համայնքի բյուջեի նախագիծը կազմում է համայնքի ղեկավարը` համայնքի ավա​գա​նու կողմից ընդունված համայնքի զարգացման քառամյա և այլ ծրագրերով` տվյալ բյու​ջե​տա​յին տարվա հիմնախնդիրների լուծման համար անհրաժեշտ ֆինանսական միջոցների պլա​նավորման, բյուջետային համակարգի միասնականությունն ապահովող բյուջետային գործ​ընթացի կազմակերպման համաձայնեցված սկզբունքների, բյուջետային դասա​կարգ​ման, հաշվառման և հաշվետվության միասնական մեթոդաբանության հիման վրա (հիմք` Հայաստանի Հանրապետության բյուջետային համակարգի մասին ՀՀ օրենքի 31-րդ հոդ​վածի 2-րդ մաս):
Համայնքի ղեկավարը համայնքի բյուջեի նախագիծը ավագանու քննարկմանն է ներ​կա​յացնում ՀՀ կառավարության կողմից ֆինանսական համահարթեցման սկզբունքով հա​մայնքներին տրամադրվող դոտացիաների նախնական թվերի հրապարակումից հետո՝ երկամս​յա ժամկետում: Բյուջեի նախագիծն ավագանու անդամներին է ուղարկվում քննար​կումից առնվազն մեկ շաբաթ առաջ: Եթե պետական բյուջեն ընդունելիս ֆինանսական հա​մա​հարթեցման սկզբունքով համայնքին տրամադրվող դոտացիայի նախնական թիվը փո​փոխվում է, ապա համայնքի ղեկավարը երկշաբաթյա ժամկետում ավագանու հաստատ​մանն է ներկայացնում բյուջեի համապատասխան փոփոխությունները և (կամ) լրացումները (հիմք` Հայաստանի Հանրապետության բյուջետային համակարգի մասին ՀՀ օրենքի 32-րդ հոդվածի 1-ին մաս և 6-րդ մասի 2-րդ պարբերություն):
9. Համայնքի բյուջեի նախագծի կազմման աշխատանքները կազմակերպելու նպատակով հա​մայնքի ղեկավարը` աշխատակազմի համապատասխան ծառայությունների և հա​մայն​քա​յին բյուջետային հիմնարկների ղեկավարներին (հիմք` Հայաստանի Հանրապետության բյու​ջետային համակարգի մասին ՀՀ օրենքի 31-րդ հոդվածի 4-րդ մաս)`
ա)  տալիս է համապատասխան հրահանգներ բյուջեի մուտքերի և ելքերի հաշվարկման ու ներկայացման համար.
բ) ապահովում է բյուջետային մուտքերի և ելքերի հաշվարկման համապատասխան ձևերով` պետական կառավարման տարածքային մարմինների միջոցով Հայաստանի Հան​րա​պետության բյուջետային համակարգի մասին ՀՀ օրենքի 21-րդ հոդվածում նշված` տե​ղա​կան ինքնակառավարման մարմինների համար պարտադիր բնույթ կրող մեթոդական ցու​ցումներն ստանալու օրվանից մեկ շաբաթվա ընթացքում: 
10. Համայնքի ղեկավարը պետք է ապահովի, որ համայնքային բյուջետային հիմնարկ​նե​րը համայնքի ղեկավարի կողմից սահմանված ժամկետում համայնքի ղեկավարին ներ​կա​յաց​նեն բյուջետային ֆինանսավորման հայտերը, իրենց պահպանման ծախսերի նա​խա​հա​շիվ​ները` համապատասխան հիմնավորումներով: Համայնքի ղեկավարը պետք է ամփոփի սահմանված ձևերով ներկայացված տվյալները և կազմի համայնքի բյուջեի նախագիծը, որը պետք է բաղկացած լինի համայնքի ղեկավարի բյուջետային ուղերձից և համայնքի բյուջեի մա​սին ավագանու որոշման նախագծից (հիմք` Հայաստանի Հանրապետության բյու​ջե​տա​յին համակարգի մասին ՀՀ օրենքի 31-րդ հոդվածի 5-րդ և 6-րդ մասեր):
11. Համայնքի ղեկավարի բյուջետային ուղերձը պետք է ներառի (հիմք` Հայաստանի Հանրապետության բյուջետային համակարգի մասին ՀՀ օրենքի 31-րդ հոդվածի 7-րդ մաս)`
ա) համայնքի ղեկավարի զեկույցը բյուջետային տարվա համայնքի զարգացման հիմ​նա​կան ուղղությունների մասին,
բ) համայնքի բյուջեի նախագծով նախատեսված եկամուտների, ծախսերի և դեֆիցիտի (պակասուրդի) կամ հավելուրդի հիմնավորումը, ինչպես նաև այդ ցուցանիշների համե​մա​տական վերլուծությունը նախորդ տարվա բյուջեի փաստացի, ընթացիկ բյուջետային տար​վա հաստատված և հաշվարկային ցուցանիշների հետ,
գ) համայնքի բյուջեից ֆինանսավորվող նպատակային ծրագրերի կատարման համար պահանջվող գումարների և առաջարկվող հատկացումների հիմնավորումը, որը ներառում է ծրագրի`
- իրավական հիմքը.
- բովանդակությունը.
- խնդիրները և նպատակները.
- կատարման փուլերը և ժամկետները.
դ) համայնքի բյուջեի պարտքերի կառուցվածքը, դրանց համեմատական վերլուծությունը նախորդ բյուջետային տարվա փաստացի և ընթացիկ բյուջետային տարվա հաշվարկային համապատասխան ցուցանիշների հետ.
ե) համայնքի բյուջեի վարչական և ֆոնդային մասերի պահուստային ֆոնդի ձևավորման համար առաջարկվող հատկացումների հիմնավորումը.
զ) Հայաստանի Հանրապետության բյուջետային համակարգի մասին ՀՀ օրենքի 21-րդ հոդվածի 5-րդ մասին համապատասխան ստացված տեղեկությունները՝ պետական բյուջեի նախագծում (եթե համայնքի բյուջեի մասին ավագանու որոշման նախագիծն ավագանու քննարկմանը ներկայացվում է մինչև առաջիկա տարվա պետական բյուջեի մասին օրենքի ընդունումը) կամ պետական բյուջեի մասին օրենքում պետական բյուջեից համայնքի բյուջեին նախատեսված հատկացումների մասին.
է) տեղեկություններ` համայնքի բյուջեի միջոցների հաշվին պահպանվող բյուջետային հիմնարկների հաստիքների միջին տարեկան ցուցակային ընդհանուր թվաքանակի, աշխա​տա​վարձի ֆոնդի մասին և այդ ցուցանիշների համեմատական վերլուծությունը նա​խորդ բյու​ջետային տարվա և ընթացիկ բյուջետային տարվա հաշվարկային հա​մա​​պատասխան ցուցանիշների հետ, ինչպես նաև տեղեկություններ փաստացի աշ​խա​տող​ների (զբաղեցրած հաստիքների) միջին տարեկան ցուցակային թվաքանակի մասին,
ը) այլ տեղեկություններ, որոնք համայնքի ղեկավարն անհրաժեշտ է համարում հա​մայն​քի 2016 թվականի բյուջեի մասին ավագանու որոշման նախագծի հիմնավորման համար:
12. Համայնքի բյուջեի մասին ավագանու որոշման նախագիծը պետք է ներառի (հիմք` Հա​յաստանի Հանրապետության բյուջետային համակարգի մասին ՀՀ օրենքի 31-րդ հոդ​վածի 8-րդ մաս)`
ա) համայնքի բյուջեի եկամուտները և ծախսերը` ըստ բյուջեի բաղկացուցիչ մասերի` սահմանված դասակարգմամբ (բացառությամբ բյուջետային ծախսերի տարածքային դասակարգման),
 բ) համայնքի բյուջեի դեֆիցիտը (պակասուրդը) կամ հավելուրդը և դեֆիցիտի (պա​կասուրդի) ֆինանսավորման աղբյուրները կամ հավելուրդի օգտագործման ուղղութ​յուն​ները` սահմանված դասակարգմամբ,
 գ) այլ դրույթներ և ցուցանիշներ, որոնք համայնքի ղեկավարը և ավագանին անհրա​ժեշտ են համարում համայնքի բյուջեի կատարումը և դրա նկատմամբ վերահսկողությունն ապահովելու համար:
13. Համայնքի ղեկավարը համայնքի բյուջեի նախագծում համայնքի սոցիալական են​թա​կառույցները զարգացնելու նպատակով ներդրումներ կատարելու համար վարկ ստա​նալու վերաբերյալ ավագանուն` լիազորված պետական մարմնին դիմելու վերաբերյալ որո​շում ընդունելու մասին առաջարկություն ներկայացնելիս պետք է հաշվի առնի, որ պետա​կան լիազորված մարմնի համաձայնությամբ, վարկային պայմանագիր կարող է կնքվել (կամ համայնքային արժեթղթեր թողարկել` նման արժեթղթերի թողարկումը կանոնակարգող օրեն​քով նախատեսված նորմատիվ-իրավական ակտի առկայությամբ) այն պայմանով, որ յուրաքանչյուր բյուջետային տարում վարկի և արժեթղթերի մարման ծրագրով նախա​տես​ված տարեկան գումարը` մայր գումարի և տոկոսավճարների հանրագումարը, չի գերա​զան​ցի համայնքի բյուջեի համապատասխան տարվա ֆոնդային մասի եկամուտների 20 տո​կո​սը: Համայնքը նոր վարկ կարող է վերցնել նախորդ վարկային պարտքն ամբողջությամբ մա​րելուց հետո: Տվյալ վարկային միջոցները (ներառյալ` արժեթղթերի թողարկումից ստաց​վող միջոցները) պարտադիր ուղղվում են համայնքային բյուջեի ֆոնդային մաս: Վարկային պայմանագրի գրավ կարող են լինել միայն համայնքի բյուջեի եկամուտները և Հայաստանի Հանրապետության կառավարության երաշխիքները (հիմք` Հայաստանի Հանրա​պետութ​յան բյուջետային համակարգի մասին ՀՀ օրենքի 30-րդ հոդվածի 2-րդ մաս և 3-րդ մաս):
14. Համայնքի բյուջեի նախագծի մշակման ժամանակ անհրաժեշտ է ի նկատի ունե​նալ, որ համայնքի բյուջեի միջոցների հաշվին վարկեր և փոխատվություններ չեն տրվում, բացառությամբ այլ համայնքներին առանձին ծրագրերի կամ ծախսերի ֆինանսավորման նպատակով բյուջետային փոխատվությունների տրամադրման դեպքերի, և արժեթղթեր չեն գնվում՝ բացառությամբ համայնքի կողմից ստեղծվող կամ ստեղծված բաժնետիրական ընկերությունների բաժնետոմսերի գնման դեպքերի (հիմք` Հայաստանի Հանրապետության բյուջետային համակարգի մասին ՀՀ օրենքի 30-րդ հոդվածի 4-րդ մաս):
15. Համայնքի բյուջեի վարչական մասում պարտադիր պետք է նախատեսվի պահուս​տային ֆոնդ, որը կարող է օգտագործվել տվյալ տարվա բյուջեով չնախատեսված ծախսերի կամ նախատեսված ելքերի լրացուցիչ ֆինանսավորման համար, ընդ որում վերջինիս չափը կա​րող է տատանվել համայնքի բյուջեի վարչական մասի եկամուտների 5-ից 20 տոկոսի սահ​մաններում: Պահուստային ֆոնդը կարող է օգտագործվել միայն համայնքի ավագանու որոշմամբ (հիմք` Հայաստանի Հանրապետության բյուջետային համակարգի մասին ՀՀ օրենքի 29-րդ հոդվածի 1-ին, 2-րդ և 5-րդ մասեր): 
16. Համայնքի բյուջեի ֆոնդային մասի միջոցները (այդ թվում` ֆոնդային բյուջեի պա​հուս​տային ֆոնդի միջոցները) չեն կարող փոխանցվել համայնքի բյուջեի վարչական մաս, բա​ցառությամբ բյուջետային տարվա առանձին ժամանակահատվածում վարչական բյու​ջե​ում առաջացող դեֆիցիտի (պակասուրդի) ֆինանսավորման համար ավագանու առա​ջար​կու​թյամբ, Հայաստանի Հանրապետության կառավարության որոշմամբ և սահմանած կար​գով, տվյալ բյուջետային տարում ֆոնդային բյուջե վերադարձնելու պայմանով համայնքի ֆոն​դային բյուջեից ներգրավվող ժամանակավոր ազատ միջոցների, ընդ որում, այդ մի​ջոցների ընդհանուր գումարը չի կարող գերազանցել համայնքի տվյալ տարվա բյուջեի վար​չա​կան մասի եկամուտների գծով հաստատված տարեկան ընդհանուր գումարի և ֆոնդային մասից միջոցների ներգրավման ամսվա 1-ի դրությամբ համայնքի բյուջեի վարչական մասի եկամուտների փաստացի մուտքերի ընդհանուր գումարի տարբերության 1/2-ը (հիմք` Հա​յաստանի Հանրապետության բյուջետային համակարգի մասին  ՀՀ օրենքի 28.1-րդ հոդ​վա​ծի 2-րդ մաս):
 17. Համայնքի առաջիկա տարվա բյուջեի մասին համայնքի ավագանու որոշման նախագծում համայնքի բյուջեի.
ա) վարչական մասի ֆինանսավորման աղբյուրներով ապահովված դեֆիցիտի (պակա​սուրդի) գումարը չի կարող գերազանցել առաջիկա տարվան նախորդող (եզրա​փակված) բյուջետային տարում վարչական մասից ֆինանսավորման ենթակա, սակայն չֆինանսա​վոր​ված ծախսերի գծով առկա պարտավորությունների ֆինանսավորմանն ուղղվող առաջիկա տարվա համայնքի բյուջեի վարչական մասի տարեսկզբի ազատ մնացորդի միջոցների գու​մա​րի, ինչպես նաև առաջիկա տարվան նախոր​դող տարիներին համայնքի բյուջեի վար​չա​կան մասից տրամադրված փոխատվությունների միջոցների վերադարձից առաջիկա տա​րում ստացվելիք (տրված բյուջետային փոխատվությունների գումարները այլ համայնքների կող​մից տրման տարում համայնքին չվերադարձնելու դեպքում) և առաջիկա տարվան նախորդող տարիներին ստացված փոխատվության գծով բյուջեի վարչական մասից այդ տա​րում մարվելիք (համայնքի կողմից բյուջետային փոխատվությունների գումարը ստաց​ման տարում չմարելու դեպքում) գումարների տարբերության հանրագումարը,
բ) ֆոնդային մասի դեֆիցիտի (պակասուրդի) ֆինանսավորման նպատակով ներգրավ​վող փոխառու միջոցների (ներառյալ` համայնքային արժեթղթերի թողարկումից) զուտ (ստաց​​ված և մարված փոխառու միջոցների դրական տարբերության չափով) մուտքերի գու​մարը չի կարող գերազանցել այդ տարվան նախորդող երկրորդ և երրորդ բյուջետային տա​րի​ների համայնքի բյուջեի ֆոնդային մասում փաստացի ստացված եկամուտների (առանց պաշ​տոնական դրամաշնորհների գումարների և համայնքի բյուջեի վարչական մասով նա​խա​տեսված պահուստային ֆոնդից ֆոնդային մաս փոխանցված միջոցների) մի​ջին տա​րեկանի 30 տոկոսը (հիմք` Հայաստանի Հանրապետության բյուջետային հա​մա​կար​​գի մասին ՀՀ օրենքի 12-րդ հոդվածի 3-րդ մաս):

18. Համայնքի բյուջեի վարչական մասի միջոցների տարեսկզբի ազատ մնացորդի կան​խատեսվող գումարի օգտագործման ուղղությունները որոշելիս հարկ է հաշվի առնել, որ դրանք վարչական բյուջեի ծախսերի ֆինանսավորմանը կարող են ուղղվել միայն այն չա​փով, որն անհրաժեշտ է նախորդ (եզրափակված) բյուջետային տարում վարչական մասից ֆինանսավորման ենթակա, սակայն չֆինանսավորված ելքերի գծով առկա պարտավորութ​յունների կատարման համար, ընդ որում՝ նշված պարտավորությունները կատարելուց հետո առաջացած միջոցների մնացորդը կարող է ուղղվել միայն համայնքի բյուջեի ֆոնդային մաս` հա​մայնքի ավագանու որոշմամբ սահմանված ծախսերի ֆինանսավորման համար (հիմք` Հա​յաստանի Հանրապետության բյուջետային համակարգի մասին ՀՀ օրենքի 13-րդ հոդ​վածի 5-րդ մաս):
19. Կապիտալ ծախսերի ծրագրման ժամանակ հարկ է հաշվի առնել, որ համայնքի վարչական տարածքում տեղաբաշխված իրավաբանական անձանց կանոնադրական կապիտալում պետական մասնակցության, պետական սեփականություն համարվող անշարժ գույքի (բացառությամբ հողերի), այդ թվում` անավարտ շինարարության օբյեկտների մաս​նավորեցումից և օտարումից համայնքների բյուջեներ օրենքի համաձայն ստացված միջոց​նե​րի 30%-ն ուղղվում են համապատասխանաբար ՀՀ մարզերում գտնվող համա​պա​տաս​խան համայնքի բյուջեի ֆոնդային մաս` տեղական ինքնակառավարման մարմիններին օրեն​քով վերապահված պարտադիր լիազորությունների ֆինանսավորմանը: Ընդ որում, հա​մապատասխան տեղական ինքնակառավարման մարմինները նշված միջոցները կարող են ուղղել բացառապես ՀՀ կառավարության սահմանած կարգով` ՀՀ կառավարության հետ համաձայնեցված ծրագրերի ֆինանսավորմանը (հիմք` Հայաստանի Հանրապետության բյուջետային համակարգի մասին ՀՀ օրենքի 28.2-րդ հոդվածի 2-րդ մաս և ՀՀ կա​ռա​վա​րության 2006 թվականի հուլիսի 27-ի Հայաստանի Հանրապետության համայնքների վար​չա​կան տարածքում գտնվող պետական սեփականություն համարվող անշարժ գույքի (բա​ցա​ռությամբ հողերի), իրավաբանական անձանց կանոնադրական կապիտալում պետական մասնակցության, այդ թվում` անավարտ շինարարության օբյեկտների մասնավորեցումից ստացվող միջոցների տնօրինման կարգը հաստատելու մասին N 1098-Ն որոշումը):
20. Համայնքի ավագանու կողմից համայնքի բյուջեի նախագծի քննարկման և հաս​տատ​ման գործընթացը պետք է իրականացվի Հայաստանի Հանրապետության բյու​ջետային համակարգի մասին ՀՀ օրենքի 32-րդ հոդվածի և Տեղական ինքնակա​ռավար​ման մասին ՀՀ օրենքի 55-րդ հոդվածի պահանջներին համապատասխան:
21. Ընկերությունների կողմից վճարվող բնապահպանական վճարների նպատակային օգ​տագործման մասին ՀՀ օրենքի համաձայն պետական բյուջեից սուբվենցիաների տես​քով մասհանումներ են կատարվելու այն համայնքների բյուջեներին, որոնց տարածքում Ար​մե​նիան Քափըր Փրոգրամ, Զանգեզուրի պղնձամոլիբդենային կոմբինատ, Ագարակի պղնձամոլիբդենային կոմբինատ, Դինո Գոլդ Մայնինգ Քամփնի, Ախթալայի լեռնա​հարստաց​ման կոմբինատ, Արարատցեմենտ, Միկա-ցեմենտ, Հրազդանի ՋԷԿ, Երևանի ՋԷԿ, Գաջեգործ, Հայկական ատոմային էլեկտրակայան, Նաիրիտ գործա​րան և Գաջ ՓԲԸ-ների, Արմենիան Մոլիբդեն Փրոդաքշն և Գեոպրոմայնինգ Գոլդ ՍՊԸ-ների. Մաքուր երկաթ, Ասկե-Գրուպ և Չարենցավանի Ձուլակենտրոն ԲԲԸ-ների գործունեությունը թողնում է վնասակար ազդեցություն: Մասհանումների չափերը որոշվելու են, ելնելով վերը նշված ընկերությունների կողմից առաջիկա (տվյալ դեպքում՝ 2016 թվա​կանի) բյուջետային տարվան նախորդող երկրորդ, երրորդ և չորրորդ տարիների  (տվյալ դեպքում՝ 2014, 2013 և 2012 թվականների) արդյունքներով պետական բյուջե փաս​տացի վճարված բնապահպանական վճարների հանրագումարներից` նվազեցված բյուջետային տարվան նախորդող առաջին երկու տարիների (տվյալ դեպքում՝ 2015 և 2014 թվականների) կտրվածքով վերը նշված օրենքով սահմանված կարգով համապատասխան համայնքներին կատարված մասհանումների չափով: Սույն կետում նշված օրենքի համաձայն կատարվող  մասհանումները հանդիսանում են նպատակային միջոցներ և օգ​տա​գործվում են համա​պատասխան համայնքների տարածքում բացառապես բնապահ​պանական ծրագրերի իրա​կա​նացման համար: Ըստ այդ օրենքի ծրագրի նախագիծը մշակում և հրապարակում է հա​մայն​քի ղեկավարը: Ծրագրի նախագիծը պետք է մշակվի օրենսդրությամբ սահմանված կար​գով հաստատված տվյալ մարզի կամ համայնքի զարգացման (սոցիալ-տնտեսական զար​գացման) կամ շրջակա միջավայրի պահպանության տեղական գործողությունների ծրագ​րերի կամ այլ ծրագրային կամ ռազմավարական նշանակության փաստաթղթերի հի​ման վրա և ներառի՝
ա) համայնքի վարչական սահմաններում գտնվող հողային, ջրային և օդային տա​րածք​նե​րում ընկերությունների գործունեությամբ պայմանավորված բնապահպանական հիմ​նա​խնդիրների լուծմանը և շրջակա միջավայրի պահպանությանը նպատակաուղղված օրենքով նախատեսված միջոցառումները, 
բ) ընկերությունների գործունեությամբ պայմանավորված համայնքի բնակչության առող​ջութ​յան պահպանմանը նպատակաուղղված օրենքով նախատեսված միջոցառումները,
գ) ծրագրային միջոցառումների իրականացման առաջնայնությունները և դրանց ֆի​նան​սավորման համամասնությունները:   
Ըստ օրենքի պահանջի մինչև վերը նշված ծրագրի հաստատումը համայնքի ավագանու կողմից համայնքի ղեկավարը այդ ծրագրով նախատեսված միջոցառումների առաջնահեր​թությունները և դրանց ֆինանսավորման համամասնությունները պետք է ՀՀ կառա​վա​րութ​յան 2002 թվականի սեպտեմբերի 26-ի N 1544-Ն որոշմամբ սահմանած կարգով հա​մա​ձայ​նեց​նի բնապահպանության և առողջապահության բնագավառներում լիազորված պետական մարմինների հետ: Համայնքի ավագանու կողմից հաստատված, բնապահ​պա​նու​թ​​յան և առողջապահության բնագավառներում լիազորված պետական մարմինների հետ հա​մաձայնեցված վերը նշված ծրագրի ֆինանսավորման համար առաջիկա տարվա պե​տական բյուջեի նախագծում հատկացումներ նախատեսելու հարցը քննարկման առարկա դարձնելու նպատակով համայնքի ղեկավարը նշված ծրագիրը (ծախսերի համապատաս​խան նա​խա​հա​շիվներով, հաշվարկներով և դրանց հիմնա​վո​րում​նե​րով)  մինչև 2015 թվականի հուլիսի 17-ը ՀՀ տարածքային կառավար​ման մարմինների միջո​ցով պետք է ներկայացնի ՀՀ բնապահպանության նախարարություն (հիմք ՀՀ վարչապետի 2014 թվականի դեկտեմբերի 16-ի «Հայաս​տանի Հանրապետության 2016 թվականի բյուջետային գործընթացն սկսելու մասին» N 1253-Ա որոշմամբ հաստատված ժամանակացույցի 30-րդ կետ):

22. ՀՀ 2016 թվականի պետական բյուջեից ֆինանսական համահարթեցման դոտացիա​ներ և/կամ համայնքի բյուջեի եկամուտները նվազեցնող` ՀՀ օրենքների կիրարկման արդ​յուն​քում հա​մայնքի բյուջեի եկամուտների կորուստների փոխհատուցում ստանալու ցան​կու​թյան դեպքում համայնքի ղեկավարը պետք է խստորեն ղեկավարվի ՀՀ ֆինանսների նա​խա​րարի Համայնքի բյուջեի եկամուտները նվազեցնող` ՀՀ օրենքների կիրարկման արդ​յուն​քում համայնքների 2014 թվականի բյուջեների եկամուտների կորուստների հաշվարկման հիմքում դրվող ելակետային տվյալների ցանկի, դրանք հաշվարկելու կարգի, ներկայացման ձևի, այն լրացնելու կարգի և ներ​կայացնելու ժամկետների մասին և Ֆինան​սա​կան հա​մա​հարթեցման մասին ՀՀ օրեն​քով սահմանված կարգով ֆինանսական համա​հար​թեց​ման դոտացիաների 2016 թվականի գու​մար​​ների հաշվարկներում օգտագործվող ելակե​տա​յին տվյալների հաշվարկային ցուցանիշների տրա​մադրման ձևերը լրացնելու և ներկա​յաց​նե​լու կար​գը հաստատելու մասին հրամաններով սահմանված պա​​հանջ​նե​րով:
Հարկ է նշել, որ հիմք ընդունելով Ֆինան​սա​կան հա​մա​հարթեցման մասին ՀՀ օրեն​քի 9-րդ հոդվածի 3-րդ կետը Հայաստանի Հանրապետության 2016 թվականի պետական բյուջեից համայնք​ների բյուջեներին հատկացվող ֆինանսական համահարթեցման դոտացիաների գումար​ների հաշվարկների համար հիմք է ընդունվում բնակչության կենտրոնական ռեգիստրի վարման և տեղական ռեգիստրների վարման աշխատանքները համակարգող` Հայաստանի Հանրապետության կառավարության լիազորած պետական կառավարման մարմնի կողմից բյուջետային գործընթացը կարգավորող իրավական ակտերին համապատասխան, բնակչության պետական ռեգիստրի տվյալների հիման վրա ներկայացված` 2015 թվականի հուլիսի 1-ի դրությամբ հանրապետության հաշվառված բնակչության թիվը` ըստ համայնքների: 

